
ВЫРТМАРА 



ИАЛАНТАРНИ 
Пирĕн атте пасара каймассерен кулачă илсе таврăнатчĕ. 

Пĕрре çапла пасартан таврăнсассăн, атте пурсăмăра та пĕрер 
татăк кулачă валеçсе пачĕ. Мана ыттисенчен сахал панă пек 
туйăнчĕ. Эпĕ кулача илмесĕр, йăлăнтарса, пĕр кĕтессе кайса 
лартăм. 

Атте ман еннелле çаврăнса пăхрĕ те: 
— Мĕншĕн илместĕн тата кулачăна?—терĕ. 

Эпĕ пер чĕнмесĕр ларатăп. Атте манăн кулачă татăкне 
илчĕ те йăмăксене валеçрĕ пачĕ: 

— Мейĕр, çийĕр Иван татăкне, вăл кĕтесре йăлăнтарса 
лартăр-ха! — терĕ. 

Йăмăксем вара манăн татăка çирĕç ячĕç. Кайран ыйтасчĕ — 
кулачă çук. 

Çын аллинчи кукăль пысăккăн курăнать, тесе ахаль кала-
ман çав ваттисем. 



ЭПĔ УКЁННИ 
Манăн атте куçĕ курнă чухне, тулти ĕçрен пушансассăн, 

ялан савăт-сапа тĕплетчĕ, кăшăл çапатчĕ. Вăл ĕçленĕ чухне 
пирĕн валли выляма хăма татăкĕсем темĕн чухлĕ пулатчĕç. 

Пĕрре эцир кÿршĕ ачи Кĕркурипе хăма татăкĕсемпе урай 
варринче вылякаласа ларатпăр. Кĕркури тепле ăнсăртран манăн 

пÿрт пеккине ишре пăрахрĕ. Уншăн манăн Кĕркурие çилĕ килчĕ, 
Эпĕ ăна хăма татăкĕпе пуçĕнчен пат тутартăм. Кĕркури йĕре 
пуçларĕ. Анне илтрĕ те: 

— Мĕншĕн тиврĕн? Хăвна тивсессĕн аван пулĕ-и? Авă ĕнтĕ 
вăл киле каять, кампа выльăн вăл кайсассăн?—терĕ. 

Кĕркури чăнах та çĕлĕкне, алсисене тăхăнчĕ те алăк пат-
нелле утса кайрĕ. Эпĕ нимĕн чĕнместĕп. Тÿсеймесĕр йĕтĕм 
ятăм. „Мĕншĕн çапрăм-ши?" тесе ÿкĕнетĕп хам ăшăмра. 

Кĕркури эпĕ йĕнине илтрĕ те: 
— Ан йĕр, Алюш, ан йĕр; атя татах паçăрхи пек выляр,— 

терĕ. Мана намăс пулчĕ. Чарăнаймасăр тата хытăрах йĕре пуç-
ларăм. Кĕркури ачашлакаласассăн, йăпаткаласассăн тин чарăнтăм. 

Нумай пĕтĕ, сахал çитĕ; пĕрле пурăннине мён çитĕ, тесе 
юрлаççĕ ваттисем. 

Алăкран тухса кайсассăн, аллă тĕслĕ ас кĕрет. 



Ç У Р К У Н Н Е 
Çуркунне хĕвел хĕртсе пăхать. Тулта ăшă. Çил пĕртте вĕр-

мест. Çÿлте тăрисем юрлаççĕ. Юр ирĕле-ирĕле кăшт анчах 
юлнă. Урам хушшинчи çырмасем чăл-чăл-чăл! юхса выртаççĕ. 

Эпир ачасемпе хăма татăкĕсенчен кимĕ пеккисем турăмăр 
та пĕр хытăрах юхакан çырмана ятăмăр. Хамăр: „Камăн иртет! 
камăн иртет!"—тесе кăшкăркалашса кимĕсем хыççăн чупса 
пыратпăр. 

Çапла чупса пынăçемĕн эпĕ хам умра мĕн пуррине курман 
та, шыв лупашкине лап! кĕтĕм ÿкрĕм. Кĕпем-йĕмĕм йĕп-йĕпе! 
Сивве шăнтăм хам! 

Кĕпе-йĕм улăштарас тесе, киле чупса кайрăм. 
— Ăçта йĕпетрĕн? Епле йĕпетрĕн?—теме пуçларĕ мана анне. 
Эпĕ тÿррипех каласа патăм. 
— Çук сана кĕпе! Кай, кăмака çине улăхса лар! Улĕм 

умна-хыçна чипер пăхса çÿре! — терĕ. 
Шывăн турачĕ çук, теççĕ. 



ЭПĔ СЕХЕТ ÇĔМЁРНИ 
Манăн атте сехет тÿрлетме ăста. Сехет Хĕветки тесен, ăна 

таçти çын та пĕлет. Ăна кура пĕчĕк чухне манăн та сехет тÿр-
летес килетчĕ. Анчах аттесем, эпĕ айваннине кура, мана сехет-
сем тÿрлетме мар, вĕсен çумне сĕртĕнме те хушмастчĕç. Эпĕ 
çапах вĕсем килте çук чухне тыткаласа пăхаттăм. 

Пĕрре çапла атте пĕр сехете илсе салатса тăкрĕ те тÿр-
лете пуçларĕ, тÿрлетсен-тÿрлетсен хăй таçта тухса кайрĕ. Анне 

кÿрше ларма кайнăччĕ. Пиччесем иккĕшĕ те ирех вăрмана вутта 
кайсаччĕç. Мана ирĕк пулчĕ: мăлатук илтĕм те сехет ураписене 
шакка пуçларам, анчах манăн çапмассерен шăлĕсем хуçăлаççĕ. 
Ёçлесен-ĕçлесен каялла çаврăнса пăхрăм та чÿрече витĕр атте 
килнине курах кайрăм. Часах сехет ураписене хуратăп та кăмака 
çине улăхса выртатăп. Атте килчĕ те сехете тÿрлетме пуç-
ларĕ. Курать ку: хăш-хăш урапин шăлĕсем хуçăк. Унталла-кун-
талла пăхкаларĕ те, хайхискер эпĕ кăмака çинче выртнине курах 
кайрĕ. Ман пата пычĕ те ыйтать: 

— Элекçей, сехет урапи шăлĕсене эсĕ хуçрăн-им? — тет. 
— Çу-ук, эпĕ мар, — терĕм эпĕ. 
— Епле эсĕ мар? Санран пуçне урăх никам та çукчĕ 

кунта?—терĕ. Унтан атте тытăнчĕ мана ятлама: 
— Мĕн тумаллине пĕлместĕн пулсан, ÿлĕмрен пырса ан 

çыпçăн! — тесе темĕнччен ятласа каларĕ. 
Çавăнтан кайран эпĕ нумайччен шухăшласа çÿрерĕм. 



В Ы Р Т М А Р А 
Эпир ака-суха çинче тата кĕркунне те каçсеренех лаша-

семпе çаран çине выртма каяттăмăр. 
Пирĕн выртма çаранĕ хамăр ялтан инçех мар, пĕр-икĕ çух-

рăмран та ытла пулмĕ. Вăл çаран икĕ ял хушшинче: пĕр вĕçĕн-
че пирĕн ял, тепĕр вĕçĕнче, пĕр-ик çухрăмра, урăх ял. Икĕ 
енче икĕ лутра сăрт. Варринче пĕчĕкçёççĕ çырма юхса выртать. 
Çырма тăрăх унта-кунта хура хăва тĕмĕсем ÿсеççĕ. Çав çарана 

эпĕ лашасемпе темиçе те кайнă. Каймассерен унта ачасем^ пĕр-
пĕр вăйă туртса кăларатчĕç. 

Пĕрре çапла эпĕ кĕркунне выртма кайрăм. Кĕрхи каç пит 
тĕттĕм те сулхăн пулать; çавăнпа çĕр каçиччен урасем шăнса 
кÿтсех каяççĕ. Ачасем пурте пĕр çĕре пухăнчĕç те: 

— Атьăр, ачасем, кĕçĕр кашличĕ çунтарар! Кăçал кашличĕ 
нумай! — Çапла каласассăнах, пурте чăл-пар саланчĕç анасем 
çинелле. Ача-пăча нумаййăн: пĕр самантра темиçе купа, пысăк 
купасем, урам пек, йĕркерен тăва-тăва тухрĕç. Унтан вăл купа-
сене вут тĕрте-тĕрте ячĕç. Ак хайхи кашличĕ çатăртатса çуна 
пуçларĕ-çке! Çулăмĕ çÿлелле пÿрт çÿлĕш каять. Пĕтĕм çаран 
çап-çутă пулчĕ. Ача-пăча савăннипе нимĕн тăва пĕлмест. Хăйсем 
пурте кашличĕ тусанĕпе хуп-хура пулнă, куç шуррисем анчах 
курăнаççĕ. Хăйсем çапах, пĕр-пĕринчен тăрăхлакаласа кулса, 
вут йĕри-тавра чупкаласа çÿреççĕ. Шари-шари, лăй-лай! тăваççĕ: 
пĕтĕм çаран çĕр-çĕмĕрлет; калăн темĕн пулнă тесе. 

Çапла шуйăхкаласа тăнă çĕре хамăр ял насусĕ киле пирать 
кĕмсĕртеттерсе. Ун хыççăнах тата хамăр ялтан та, тепĕр ялтан 
та çуран çынсем чупа-чупа çитрĕç. Насуспа килекенсем пирĕн 
пата пырса чарăнчĕç те ни вăрçаймаççĕ, ни ятлаймаççĕ пире. 
Хăранипе шап-шурă шурса кайнă хăйсем. Пĕççисенешарт! çапаççĕ. 

— Ку чухнехи ача-пăча темĕн туртса кăларĕ! Вара эпир 
сирĕн ял çунать пулĕ тесе!—теççĕ ют ялсем. 

— Эпир сирĕн ял çунать пулĕ тесе тата!—теççĕ пирĕн ялсем. 
Лашисене кăшт кантарчĕç те кайрĕç вара килелле шалтăр-

таттарса. 



ХАРАВÇĂ ИВАН 
Иван амăшĕ кăвас хунă та, йÿçтĕр тесе, ăна кăмака çине 

лартнă, хăй кÿрше ларма кайнă. Тĕттĕм пулсан, Иван урамран 
килне таврăннă. Чĕнет ку,—пÿртре никам та çук. Хайхискер 
хăйă çутма тытăнать, кăмака çинче кĕç темĕскер пăшăл-пашăл 

тунине илтех каять. Ахăр хĕрт-сурт пулĕ ку тесе, Иван шар-
тах сикет те хăййине пăрахсах тара пуçлать. Васканипе тĕттĕм 
çĕрте турчка тимри çине пусать. Турчки кăна пит аван— 
шап! тутарать çамкинчен. Иван: — Ах, атьсем, килсе пулăшă-
рах! — тесе кăшкăрса ярать те тарма тытăнать. Инкек çине 
синкек: çав вăхăтрах ун ури салтăннă кайнă. Çăпати кантри 
алăк хушшине хĕсĕнет те, Иван пăлтăра тăсăлса та ÿкет. 

— Ай-уй! пĕтрĕм-çке, хĕрт-сурт тытать, кÿршĕсем килсе 
çăлăрах! — тесе вилес пек кăшкăрать, тет. Иван патне кÿрши-
сем чупса пыраççĕ те йăтса тăратаççĕ, тет. Иван ни вилĕ, ни 
чĕрĕ, тет. 

Кайран хайхи пĕлсен, Иванран кула пуçланă: 
— Епле эсĕ йÿçекен чустапа кĕтесри турчкаран хăрарăн? 

Çитменнине тата ху урунти çăпату та хăратнă сана, — тесе тек 
кулнă, тет, унран. 



ТАМАНАПА МУЛКАЧĂ 
Тĕттĕм пулчĕ. Тăманасем вăрманта варсем тăрăх çиме шы-

раса вĕçсе çÿре пуçларĕç. Пĕр пысăк карсак уçланка сиксе 
тухрĕ те ларса юсанкала пуçларĕ. Çамрăк тăмани калать: 

— Мĕншĕн эсĕ çав мулкача тытмастăн?—тет. 
Ватти калать: 
— Пысăк ытла, вăй çитес çук: эсё ăна çаклатăн та, вăл 

сана чăтлăха сĕтĕрсе кĕрĕ,—тет. 

Çамрăк тăмани калать: 
— Ак эпĕ ăна хăрах урапа çаклатам та теприпе часрах 

-йывăçран ярса тытам,—тет. 
Унччен те пулмасть, çамрăк тăмани карсак çине ярăнать 

анать. Хайхискер чанах та хăрах урипе ăна çурăмĕнчен ярса 
илет те, мĕнпур чĕрни кунăн ÿт ăшне кĕрсех каять, тепĕр 
урине часрах йывăçран çаклатса илме хатĕрлет. Мулкачи сĕтĕре 
пуçласанах, тăмана часрах тепĕр урипе йывăçран ярса тытать 
те шухăшлать: каяймăн ĕнтĕ, тет. Мулкачи карт туртăнать те 
тăманана çурать пăрахать. Вара тăманан хăрах пĕççи йывăç 
çине юлать, хăрах пĕççи мулкачă çурăмĕ çине каять. 

Тепĕр çул çак мулкача кайăкçă тытать, тет. Вара ун çурă-
мĕнчи ÿт илсе ларнă тăмана чĕрнисене курса: ку чĕрнесем 
кунта ăçтан килсе ларнă-ши тесе шалт тĕлĕнчĕ, тет. 


